
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЖЕНЯ РУМЯНЦЕВА

	Сургуулийн маань сүүлчийн өдрийн эцсийн хичээл дуусах нь энэ. Бид цаашид ч хүнд хэцүүхэн шалгалт шүүлэг олныг өгөх нь мэдээж боловч хичээл нь ингээд дуусдаг байж. Лекц семинар, коллоквиум гэдэг бол том хүмүүсийн үг! Дээд сургуулийн танхим, лаборатори гээд л олон юм байх л даа. Гэхдээ л анги, парт хоёртойгоо салах ёс гүйцэтгэх боллоо. Сургуулийн арван жилийг үдэх энэ ёслол тэртээ дор багш нарын контороос эхлээд зургаадугаар давхарт хожимдосхийж ирсэн хонхны сөөнгөдүү жингэнээгээр өндөрлөх болов.

	Гэнэт ийнхүү том хүү болчихсондоо, тэр ч байтугай гэрлэж болох эрхтэй болчихсондоо гайхаж, баярлаж, сэтгэл хөдөлж бас ч ямар нэгд харамсан хоргодож, сургуулийн хананаас гарч элчилгүй зам, эцэс төгсгөлгүй ертөнцөд гишгэхээс бэргэн эмээх мэт дэмий л анги хонгилоор сэлгүүцэж явлаа. Өнгөрсөн арван жилд бидний ярьсан яриа, хийсэн ажил дуусах хараахан болоогүй байтал энэ өдөр цагаас түрүүлээд ирчихсэн юм шиг нэг л хачин сэтгэгдэл төрнө.

	Нээлттэй цонхоор тэнгэрийн гүн хөх өнгө тунарч, тавцан дээр суусан тагтаа орооны үеийн сөөнгө хоолойгоор гүвтнэж, саяхан навчилсан мод, наранд халсан барагшины үнэр хамар цоргино.

	Женя Румянцева гаднаас шагайж:

	— Сережа, түр гараад ирэхгүй юу? гэхэд нь би гарлаа. Энэ ер бишийн өдөр Женя хүртэл нэг л өөр санагдаад явчихлаа. Өмссөн зүүсэн нь бол нөгөө л янзаараа: аль ноднингоос богинодох болсон оодон палааж, энгэр дээрээ товчилж хүрдэггүй ноосон цамц, угаасаар байгаад өнгө нь онгочихсон торгон цамц, нам өсгийтэй банхар шаахай. Энэ бүхнийг нь харахад Женя дүүгийнхээ хувцсыг хамаад өмсчихсөн юм уу гэж бодмоор байдаг сан. Тэр бээр өтгөн гэзгээ хавчаар, самаар элбэн дэлбэн тогтоосон хэдий боловч хацар дух руу нь унасан үс бас л хэвээр, нэгэн хэсэг үс цаг ямагт оготор хамар луу нь буухад байн байн сэжиж зайлуулна. Өнөөдөр түүнд шинэ юм юу байв аа? гэвэл хацарт нь улаан туяа харваж, ажил хэрэгч, нухацтай байдал, самгардсан, дүүлгэр байдал хоёр ээлжлэн байдаг дүрлэгэр бор нүд нь цог жавхлантай гялалзаж байлаа. 

	Тэр бээр:

	— Сережа, би чамд нэг юм хэлэх гэсэн юм. Арван жилийн дараа хоёулаа уулзъя, тэгэх үү? гэлээ.

	Тоглоом биш гэдгийг нь лавтай мэдэх болохоор би:

	— Женя ямар хэрэг байна? гэж үнэнээсээ асуув. 

	Женя нөгөө гайт туг үсээ сэжиж зайлуулаад:

	— Чамайг ямар хүн болсныг чинь үзэх гэсэн юм. Энэ жилүүдэд чи надад их аятайхан санагддаг байсан юм гэлээ.

	Женя Румянцева ийм юм боддог, тэр ч байтугай ийм үг мэддэг гэж миний зүүдэнд ороогүй билээ. Түүний бүхий л амьдрал залуучуудын эвлэлийн ажил, одот ертөнцийн тухай мөрөөдөл хоёроос л бүтдэг мэт санагдана.

	 

	 

	Женя завтай цагтаа од гараг, тэнгэрийн эрхэс, сансрын нислэгээс өөр юм ярьж байсныг ер санахгүй юм. Бидний хэн маань ч гэсэн ирээдүйд юу болохоо төдий л сайн мэддэггүй байлаа. Тэгэхэд Женя бол одон орны судлагч болно гэдгээ аль зургаадугаар ангиас тов тодорхой мэдэж байсан юм.

	Бидний хооронд дотно холбоо байсангүй, зэргэлдээ ангид сурч хааяа нэг эвлэлийн ажил дээр л тааралддаг асан. Хэдэн жилийн өмнө би нэг хэрэг тариад золтой л пионероос хөөгдчихөөгүй юм. Хүүхдүүд намайг хамгаалж, харин ганц Женя (шилжиж ирээд удаагүй байсан) л хөөнө гэдэг дээр эцсээ хүртэл хатуу зогсож билээ. Энэ нь мэдээжээр түүнийг үзэн ядах үзлийг надад төрүүлсэн байх. Хожим ойлгох нь ээ Женягийн тэр гуйвшгүй үзэл хар буруу санаанаас биш, хүнд болоод өөртөө тавих хатуу шаардлагаас үүдэн гарсан юм билээ л дээ. Тэр өөрөө өчүүхэн төдий ч буртаггүй, үнэнч шударга хүн болохоороо эргэн тойрон тийм байгаасай гэж боддог байж л дээ. Би ариун шударга хэмээх алдрыг хүртэж хараахан чадахааргүй эр байсан болохоороо түүний үг, намайг гайхах, эргэлзэхэд хүргэв. 

	Учир явдлыг нь тайлах гэж би өнгөрснийг тархиндаа онгичиж үзлээ. Цэнгэг цөөрөм дээр болсон нэгэн удаагийн уулзалтаас өөр юм санаанд орсонгүй.

	Нэг ням гарагт бид Химкиний усан санд завиар зугаалахаар цугларлаа. Цэнгэг цөөрөмд том сүүдрэвчийн дэргэд цугларахаар болзсон боловч өглөөнөөс бороо шивэрч Павлик, Нина Варакина, Женя Румянцева бид хэдээс өөр хүн алга л байлаа. Нина ням гарагт гэртээ сууж чаддаггүй учраас ирсэн, би Нинагаас болж ирсэн, Павлик надаас болж ирсэн. Харин Женя Румянцева яах гэж ирсэн нь тодорхойгүй байлаа.

	Женя хэзээ ч бидний баяр хөөрт оролцдоггүй, бидэнтэй цуг цэцэрлэг, зугаалгын газар, сүүдэр ший, зургийн үзэсгэлэнд очдоггүй байсан юм. Гэхдээ үнэхээр завгүйг нь мэддэг болохоор хэн ч түүнийг тэглээ гэж зэмлэдэггүй байлаа. Тэр Москвагийн их сургуулийн одон орны дугуйланд хичээллэж, бас од эрхэс үзүүлэх газар ямар нэг юм хийдэг, түүнийг нь бид хүндэлж садаа болохгүйг хичээдэг байж л дээ.

	Бид цэцэрлэгт талбайн гол дунд задгай ордны их модон халх дор цуглараад сууж байгаа маань энэ. Бороо заримдаа бүдүүн ширхгээр шилбүүрдэн орж, заримдаа үл үзэгдэх утас мэт нарийсан зүсэрч, гэхдээ л ганц хором тасалдахгүй орсоор байлаа. Ганц сиймхийгүй тугалган саарал үүлс байшингийн дээвэр дээгүүр хээлээ чирэн гэлдэрч, завиар зугаалах тухай бодохын ч хэрэггүй байлаа. Гэвч Женя заавал явцгаая гэж шаардана. Анх удаа тэр нарийн дэг журмаасаа тийнхүү гажсан атал, юм гэж гачлантай шүү! Хилэн хүрмийн нь товчноос шар тостой талх хийсэн жижиг хүүдий дүүжигнэн үзэгдэнэ. Цайны газар, кафе, тэр ч байтугай ресторанд хоол идэж болно гэж мань хүний санаанд лав ороогүй хэрэг биз. Би түүнийг өрөвдөхдөө аль хэдийнээ хагссан хавтан завийг зааж

	— Энэ завиар цөөрөмдөө зугаалъя. Тэгээд Химкид байгаа гэж бодъё л доо гэхэд Павлик:

	— Газрын дундад тэнгист явж байна гэж бодсон ч болно гэж нэмлээ.

	— Энэтхэгийн гадаад далайд! Эсвэл Гренладийн эрэг ч гэсэн яах вэ гэж Женя баярлан дэмжив.

	— Живэхгүй биз. Тэгвэл баларна шүү, би театрт урилгатай.

	Энэ бол Нинагийн үг.

	Сэлүүрийн оронд эрэг дээрээс хоёр банз олж аваад завины ёроолын усыг шавхаж дэлхий тойрсон аяндаа гарлаа. Женягаас бусдад энэ нь төдий л баяр жаргал эдлүүлсэнгүй. Павлик бид хоёрыг ус шавхаж байх хооронд Женя аяллынхаа чигийг тогтоож: «Одоо бид Босфорт явна. Суэцийн сувгаас Улаан тэнгист орлоо, тэндээс Арабын тэнгисийн, дараа нь их Зондын арлууд, Филиппинийг өнгөрч Номхон дөлгөөн гадаад далайд орлоо» хэмээн зарлаж явна.

	Женягийн энэхүү наснаасаа хоцорсон гэнэн тоглоом сэтгэл хөдлөм ялдам боловч түүнтэй цуг бас ямар нэг өрөвдөм юм байх шиг санагдана.

	Женя борооны усанд гөлтгөнөн харагдах моддын мөчир завсраар бүдэгхэн харлах «Колизей» кинотеатрын багануудыг зааж:

	— Хараач, дал мод, ороонго өвс, заан үзэгдэж байна. Энэтхэгийн эрэгт иржээ хэмээн хашхирав.

	Бид бие биеэ харцгаав. Арван долоон насанд ямар л байдаг билээ, салхи л үзвэл шарх авах эмзэгхэн дотоод амьдралаа өндгөө дарахын адил нуун хамгаалж байдаг атал тийнхүү гэнэхнээр өөрийгөө илэрхийлэх нь хаашаа ч юм бэ дээ?

	— Бид Соломновын аймшигт арлуудад дөхөж ирлээ гэж Женяг хахир дуугаар зарлахад Павлик тосож аваад,

	— Яг үнэн. Тэр харахгүй юу, махчингууд явж байна гэж усан сангийн хашлаганы дэргэд тамхи татахаар зогссон эндхийн хэдэн хүүхдийг зааж хэллээ. 

	Женя:

	— Их буу тавцан дээр, ширмэн бөмбөгөө бэлдээд! гэж командлав.

	— Женя, хөөе, энэ чинь колоничлох үзэл гэж намайг хэлэхэд, Женя өөрийн нь тоглоомд оролцсонд баярлаад ёгт санааг нь анхаарсангүй.

	— Нээрэн тийм. Бид тэдэнд сайн нөхрийн сэтгэлээр хандаж, хөдөлмөрийн хэрэгсэл, багаж зэвсэг, эм тан хүргэж өгье.

	— Библийн нь оронд Абрамович, Головенченко нарын сурах бичиг өгье гэж Павлик нэмлээ.

	Бидний уйтгарт аян бороон дундуур үргэлжилсээр, Женя л «Дарвуул босгоод», «Дарвуул хураа» хэмээн уйгагүй командалж луужин маань далайн шуурганд эвдэрсэн тул замаа одны чигээр баримжаалан олж явлаа. Энэ нь одон орны тухай таниулга хийх аятай далим болж мань хүн бидэнд энэ талаар урсгаж өглөө. Үүнээс миний ойлгосон юм гэвэл экватораас цааш оддын орд эсрэг байрлалтай байдаг ажээ. Удалгүй бид «аюулд учирч» Женя сүүлчийн хүнс хэрэглэл болох норсон талхаа хувааж өглөө. Бид талхаа дурамжхан зажилж, харин Женя энэ хооронд Робинзоны амьдралд дуртай гэж ярилаа.

	Би норж, ядраад, банзан сэлүүрээс гарт өргөс шаах тул уцаар хөдөлж 

	— «Робинзон Крузо» шиг тийм бэртэгчин ном хаа ч байхгүй гэж хэллээ. — Энэ ном бүхлээрээ идэж уух, өмсөж зүүхийн тухай аар саар зүйлийн цуглуулга юм. Эцэс төгсгөлгүй нэрсийн жагсаалт төдий юм. Ер нь л ахуйг тэнгэрт өргөсөн сүлд дуулал юм биз дээ! гэж намайг хэлэхэд Женя нүдэндээ нулимс гүйлгэнүүлэн:

	— Би бол чиний тэр нэрсийн жагсаалт гэж буй зүйлээс илүү сэтгэл догдлуулах юм мэдэхгүй байна. Тэгээд ч энэ номд хэчнээн уудам бодол, чөлөөт сэтгэлэг, мөрөөдөл бий билээ... гэв.

	Нина Варакина:

	— Ура! Эх газар гэж хашхирснаар бид хоёрын маргаан тасрав.

	— Хаана, хаана? гэж Женя бухимдан асуухад Нина:

	— За яагаа вэ, тэр байна шүү дээ. Гүйц ээ, банди нар аа, одоо бууцгаая. Би бүр осгочихлоо. Нэг хундага шарз уухаас нааш гэснэ ээ гэж байхгүй, хэмээн жирийн дуугаар үнэнээ хэлэв.

	— Покровкад зуны кафед орцгооё гэж намайг санал гаргахад Женя биднийг гайхан харснаа царай нь ягаарч:

	— Яадаг юм бэ? Архидвал ч архидъя гэж их л зоримог өгүүлж билээ.

	Бид завиа байсан газар нь тавиад эрэг дээр гартал миний хэзээнээс өстэй хуучин танил Лялик тааралдлаа. Сүүлийн жилүүдэд хэв журам зөрчиж шоронд ч ороод үзсэн, засан хүмүүжүүлэх хөдөлмөрийн колонид ч очсон нэгэн билээ. 

	Лялик өсөж чийрэгжсэнээс гадна муухай харж хэзээ язааны догь дээрэмчний дүр үзүүлэх ажээ. Тэр бээр бидэнтэй зэрэгцэж ирээд нэг мөрөөр намайг, нөгөө мөрөөрөө Павликийг түлхэж зэвүүцэм муухайгаар хараал тавив. Эдүгээ тэр хар хэргийнхээ алдраар түрээ барьж яахаас ч буцахгүй шинжтэй байлаа. Өөрөөс нь биш, өнгөрсөн хэргээс нь айдас хүрнэ. Хувь заяаныхаа хар сүүдрээр нөмрөн дарахад нь бид элээний дэргэд байгаа болжмор шиг өчүүхэн амьтад болохоо мэдэрч байлаа.

	Гэтэл Женя, Лялик гэж хэн болохыг мэдэхгүйдээ ч тэгсэн үү,

	— Юу гэж хараагаа вэ? Балмад амьтан! гэж хойноос нь хашхирлаа.

	Лялик чимээгүй эргээд бидэн рүү ирэхэд Женя заамдаж авангуут хугархай саравчтай хуучин муу тэвхүүз малгайг нь хамар луу нь дарж буулгаад хэнхдэг рүү нь хүчтэй түлхэж орхив. Лялик хашлага дээгүүр годройтон унаж зүлгэн дээр өнхөрч буйг нь хараад энэ бас л Павлик бидэнтэй адилхан хүүхэд, аймшигт дүр нь нохойн баастай адил юм гэдгийг мэдэж билээ.

	Тэр бээр;

	— Юу гэж түлхээд байгаа юм бэ? гэж гомдонгуй шуухитнасаар нүд рүүгээ бууж ирсэн малгайтайгаа ноцолдож байлаа.

	Төдхөн бид зуны кафед бороонд норсон судалтай халхын дор суугаад хар кофе шарзтай ууж, мөхөөлдөс идэж байлаа. Женя ярвайн байж ганц жижигхэн хундага дарс балгачхаад царай нь ув улайж үсийг нь тогтоож байсан хатгуур хавчаар гэнэт алга болоод явчхав. Нэгэнт суларсан өтгөн үс хөгшин азарганы дэл шиг нүүр нүдийг нь халхалж, Женя өөрийгөө «хар архичин», «дүүрсэн амьтан» гэж чанга чанга дуугаран зүхэж гарав. Бид өмнөөс нь ичиж, дахиад шарз өгөхөө болиужин гэж айж байлаа. Юу гэвэл Женя задарч ноорсон үс, дээш огшсон оготор хормойгоороо хогийн завхай охидтой эндүүрч болмоор байсан юм.

	Тэгэхэд Женя бас сансрын анхны нислэгт үхэх юм сан, сансрыг алив хохиролгүйгээр эзэгнэх амаргүй, илүү хэрэгтэй хүмүүсийн өмнөөс би л үхвэл таарна гэж ярилаа. Тэр нь гайхуулан бардамнах ямар ч санаагүй үнэнээсээ ярьж байгаа зүйл гэдгийг бид мэдэж байлаа. Бид бол шарзны үйлчилгээнд тийм оргилуун болсонгүй, цагийг л хөгжилтэй нөхцөөх хэрэгтэй байсан юм... 

	Женя дахиад бидэнтэй нийлсэнгүй, бид хэд хэдэн удаа урьж залсан боловч завгүй гээд ирсэнгүй. Ганц удаа ирэхдээ, надаас болж ирсэн гэж үү, тэгээд «бүтсэнгүй» гэж бардам сэтгэлдээ хариу өгөөд буцсан гэж үү...

	 

	 

	— Женя, чи яагаад урьд нь энэ тухайгаа хэлдэггүй байсан юм бэ? гэж намайг асуухад,

	— Хэлээд яах вэ дээ. Чи Нинад үйлийн үргүй сайн юм чинь... 

	Ямар нэгийг эргэлтгүй алдсан мэт гачлантай сэтгэл төрж:

	— Тэгээд хэзээ, хаана уулзах юм бэ? гэж би асуулаа.

	— Арван жилийн дараа, таван сарын хорин есөнд, оройн найман цагт Их театрын багануудын яг гол зайд уулзъя.

	— Хэрэв багана нь сондгой тоотой байвал яах вэ?

	— Тэнд найман багана бий, Сережа. Тэгэхэд би нэрд гарсан одон орны судлаач болчихсон байна. Хэрэв би их өөрчлөгдвөл хөргөөр минь танина биз гэж тэр бээр бодлогошрон нэмж хэллээ.

	— Тэгэхэд би ч бас нэрд гарсан... хүн байна гэж хэлэхдээ чухам ямар салбарт нэрд гарахаа хараахан мэдэхгүй, тэр ч байтугай аль факультетад өргөдөл өгөхөө ч шийдээгүй байлаа л даа. Гэхдээ юу ч гэсэн хувийн машинтай болсон байна гээд тууж орхилоо.

	Энэ бол тэнэг явдал, гэхдээ л өөр хэлэх үг олдоогүй юм.

	Женя

	— Тэр ч сайн хэрэг. Намайг хотоор зугаалуулна биз дээ? гээд инээд алдаж билээ.

	Он жилүүд өнгөрсөөр л байлаа. 

	Женяг Ленинградад сурч байгаа гэдгээс өөр юм дуулсангүй. 1941 оны өвөл нөхдийнхөө хувь заяаны тухай сураглаж байхад Женя дайн эхэлсэн анхны өдөр л хичээлээ орхиод нисэхийн сургуульд орсон гэж дуулдлаа. Сүүлд нь 1944 оны зун цэргийн эмнэлэгт хэвтэж байхад нисэх хүчний хошууч Румянцевад Зөвлөлт Холбоот Улсын бaaтap цол олгосон тухай зарлиг хүлээн авагчаар сонсож билээ. Хожим мэдэх нь ээ Баатар цолыг Женяд нэхэн олгосон юм санжээ.

	Амьдрал үргэлжилсээр нэг л мэдэхэд бид хоёрын болзоот өдөр дөхчихсөн байлаа. Энэ хугацаа дөхөх тутам сэтгэл ихэд шаналж, насалсан нас, өнгөрсөн бүх өдрүүд энэ л уулзалтын бэлтгэл байсан юм шиг зүрх зовнин хөндүүрлэх болов.

	Би Женяд амласан шигээ алдартан болж чадсангүй. Гэхдээ нэг юмаар хуурсангүй нь хуучин «Оппель» машинтай болсон байлаа. Түүнийг би олзны машины хогон дээрээс хямд үнээр авсан юм. Би шинэ костюм өмсөж, төмөр морио хөлөглөөд Их театр луу явлаа. Хэрэв тэнд Женятай уулзсан бол бас ч хэлэх юмтай, будилж будилж замаа олсон, анхныхаа өгүүллэгийн түүврийг хэвлүүлсэн, дараагийнхыг нь бичиж байгаагаа хэлэх сэн.

	Энэ нь миний бичье гэсэн ном биш, гэвч түүнийгээ бичнэ гэдэгт итгэл дүүрэн байлаа.

	Би тэргээ цэцэрлэгт талбайн тэнд орхиод замдаа хонхлой цэцэг худалдан авч их театрын багануудын хооронд очиж зогсов. Үнэхээр найман багана байлаа. Тэнд жаал зогсож байснаа, биеийн тамирын шаахайтай бор нүдэлсэн туранхай охинд цэцгээ өгч орхиод гэрийн зүг хөдөллөө.

	Цаг хугацааг түр зогсоогоод өөрийгөө, урсаж өнгөрсөн он жилүүдийг, богинодсон банзал, багадсан цамцтай тэр охиныг, хүнд хар хавтан завийг, зүс бороо, цөөрмийн шар усан гадарга, «Энэтхэгт ирлээ» хэмээн сэтгэл хөдлөн хашхирч байсан үгсийг эргээд нэг харж, хувь заяаныхаа хажуугаар хэнэггүйхэн гүйж өнгөрсөн бага насныхаа тэнэгхэн сэтгэлийг дурсмаар нэг санагдав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

